
Sániid haga oahppi ii birge – Mo sáhttá bargat sátneoahppamiin nubbegiellaoahpahusas, ja 

makkár erohusat leat min riikkaid gaskkas   

 

Čoahkkáigeassu/ abstrákta: 

Oahppi sátnevuorká váikkuha hui ollu mo son lihkostuvvá lohkamiin, čállimiin ja 

sámásteamiin. Dát boahtá erenoamážit oidnosii nubbegiellaohppiiguin. Digitála sátnegirji lea 

stuorra veahkki, muhto dan bokte lea váttis oahppat idiomáhtalaš giela, ja digitála sátnegirji ii 

veahket oahppi muitit sáni. Sániid oahppamis leat golbma proseassa. Oahppi galgá ipmirdit 

sáni, son galgá vurkkodit sáni, ja son galgá muitit sáni dalle go son dárbbaša dan. Dutkan čájeha 

ahte ipmárdus ja rahčan lea dehálaš sátneoahppamis. Juohke sátnái lea maiddái 

assosiašuvdnafierpmádaga huksen dehálaš. Áiggun čájehit muhtun bargovugiid mat nannejit 

buot dáid beliid. Oahpaheaddji ferte váldit vuhtii ahte sátneoahppamis lea stuorra erohus leago 

oahppi eatnigiella dárogiella vai suomagiella. Suomagielat oahppit besset laktit ođđa sámegiel 

sániid iežaset eatnigiel máhttui ollu eanet go dárogielat oahppit. Dát mearkkaša ahte 

oahpaheaddji ferte bargat earáláhkai dáru ohppiiguin go suoma ohppiiguin. Lea maiddái 

dehálaš jurddašit jus pláne geavahit oktasaš oahppomateriálaid Norgga ja Suoma beale 

ohppiide. 

Lean guorahallamin 3300 sáni mat gullet álgooahpahussii. Materiála lea Oahpa 

giellaoahppanprográmma sátnelistu, mii vuođđuduvvo Norgga ja Suoma beale rávesolbmuid 

oahppomateriálaide, muhto stuorra oassi dán sátnevuorkkás lea maiddái relevánta 

skuvlaohppiide. Áiggun ovdanbuktit man stuorra oassi dáin sániin sulastahttet nuppi giela 

sániid danne go leat čađačuovgi kognáhtat (dain lea seammá giellahistorjjálaš duogáš) dahje 

nuppi giela loatnasánit, ja dan dihte álkibut oahppat. Suomagielas ja sámegielas leat maiddái 

muhtun seammasullasaš suorggádusat, mat veahkehit ipmirdit ja dan dihte maiddái oahppat 

sániid, vaikko sánit eai leat kognáhtat. 

